
paix, elle regarda cette amour naiſſante, comme l’vnique moyen qui la pouuoit reſtablir entre le Roy de Cluſium, & le Prince de Perouſe ſon Mary. Ainſi bien loin de s’oppoſer à ſon accroiſſement, elle contribua beaucoup à ſon progrés, par les frequentes viſites qu’elle fit à cét illuſtre Captif ; qui voyant l’extréme ieuneſſe de la Perſonne qu’il aimoit, & ne la voyant iamais ſans la Princeſſe Nicetale, iugea bien que pour aquerir l’amour de Galerite, il falloit aquerir l’amitié de la Mere ; & en effet il ſe mit ſi admirablement bien dans ſon eſprit, qu’elle vint à l’aimer comme s’il euſt eſté ſon Fils. Cependant il ne laiſſa pas d’agir ſi adroitement que la ieune Princeſſe de Perouſe connut qu’il auoit pour elle, ce qu’elle auoit oüy nommer amour : & elle ſentit meſme bien toſt, qu’elle auoit pour luy ie ne

